
            წინამდებარე ნაშრომი მოიცავს საქართველოს ერთ-ერთი უძველესი და 

ულამაზესი  ისტორიული კუთხის, რაჭის ბუნებრივ-გეოგრაფიულ და ისტორიულ 

დახასიათებას. მკითხველი მიიღებს საკმაოდ ვრცელ და ამომწურავ ინფორმაციას 

რაჭის მდებარეობის, მისი ბუნებრივ-გეოგრაფიული გარემოს, სოციალურ-

ეკონომიკური მდგომარეობისა და კულტურულ-ისტორიული განვითარების შესახებ. 

ასევე რაჭის მოსახლეობის ტრადიციული მეურნეობის დარგების, მევენახეობისა და 

მეღვინეობის განვითარების ხელშემწყობ, ან პირიქით, ხელისშემშლელ ფაქტორებზე. 

ნაშრომში ჩანს თანამედროვე  რაჭა, აქ არსებული პრობლემები და მათი გადაჭრის 

შესაძლო გზები. თემის მიზანია ასახოს, თუ რა გავლენას ახდენს რაჭის ბუნებრივ-

გეოგრაფიული პირობები რეგიონში ტრადიციული  მევენახეობა-მეღვინეობის 

განვითარებაზე. 

        თემის შესავალში არის მოკლე მიმოხილვა რაჭისა და რაჭველების შესახებ, 

მოყვანილია ციტატები ცნობილი ადამიანების გამონათქვამებიდან რაჭის შესახებ. 

განხილულია ტოპონიმი „რაჭის“ რამდენიმე ვარიანტი. შემდეგ იწყება რაჭის 

ბუნებრივ-გეოგრაფიული აღწერა:  მისი  მდებარეობა და საზღვრები;  გეოლოგიური 

აგებულება და ტექტონიკა; სასარგებლო წიაღისეული და რესურსები; რელიეფის 

ფორმები და ნიადაგები; ჰავა და ჰიდროგრაფია; ფლორა და ფაუნა; ძირითადი 

ლანდშაფტები და ბუნებრივი და მატერიალური კულტურის ძეგლები.  

        ნაშრომში  წარმოდგენილია  რაჭის  კულტურულ-ისტორიული  განვითარება 

უძველესი დროიდან თანამედროვეობამდე. პერიოდების მიხედვით განხილულია 

რაჭის, როგორც საქართველოს ერთ-ერთი პოლიტიკური ერთეულის როლი ქვეყნის 

ისტორიაში. მითითებულია მნიშვნელოვანი ხუროთმოძღვრების ძეგლები, მათი 

დაარსების თარიღები და ფოტომასალა.   

         რაჭის მთავარი და მნიშვნელოვანი პრობლემა არის მიგრაცია, რომლის 

გამომწვევი მთავარი მიზეზია რთული საყოფაცხოვრებო და ეკონომიკური, ასევე 

გეოეკოლოგიური მდგომარეობა. ნაშრომში ჩანს კვლევა და მიგრაციის სავალალო  

შედეგები. სწორედ ამ პრობლემის გადაჭრის გზად  მიაჩნია ავტორს ღვინის 

ტურიზმის განვითარება რაჭაში. ეს ხელს შეუწყობს მოსახლეობის ფინანსური და 

საყოფაცხოვრებო პირობების გაუმჯობესებას და მიგრაციის შეჩერებას. 

          რაჭის მეურნეობის ძირითადი დარგია მევენახეობა-მეღვინეობა. თემაში 

გაცოცხლებულია ის უძველესი და უკვე დავიწყებას მიცემული ტრადიციები, 

რომლებიც მეღვინეობის განვითარებას უკავშირდება. რაჭველი გლეხი უკვე 

საუკუნეებია მისდევს მეურნეობის ამ დარგებს. რაჭულმა ღვინომ, „ხვანჭკარამ“ 

აღიარება მოიპოვა როგორც საქართველოში, ისე მის ფარგლებს გარეთაც. ეს არის 

ბუნებრივად ნახევრად ტკბილი ღვინო, რომელსაც უნიკალური ვაზის ჯიშებისაგან-

ალექსანდრეულისა და მუჯურეთულისგან ამზადებენ. 1907წ. ბელგიის ქ. 

ოსტლენდში მას გადაეცა გრან-პრი, რომელიც დღეს საქართველოს ეროვნულ 

მუზეუმში ინახება, ასევე დიდი ოქროს მედალი და სამახსოვრო ჟეტონი ბელგიის 



მეფე ლეოპოლდ II-ის გამოსახულებით. ეს იყო პირველი საერთაშორისო აღიარება, 

რომელიც დღემდე გრძელდება. თემაში კარგად ჩანს, რომ ღვინის სპეციფიკური გემო 

და თვისებები პირდაპირ კავშირშია ბუნებრივ-გეოგრაფიულ პირობებთან.  

          რაჭაში ღვინო „ხვანჭკარას“  საუკეთესო მწარმოებელ სოფლებად ითვლება 

ხვანჭკარა, ჩორჯო, I და II ტოლა. ასევე კარგი ვენახები აქვთ ბოსტანაში, ქვიშარში, 

ჭრებალოსა  და ქვედა ჟოშხაში (ძირითადად მდინარე რიონის მარჯვენა სანაპიროს 

სოფლები, რომლებიც გაშენებულია მზიან, სამხრეთ ექსპოზიციის ფერდობებზე 

ზღვის დონიდან 450-750 მ. სიმაღლეზე). ვენახები ასევე გაშენებულია მდინარის 

მარცხენა სანაპიროზე, რაჭის ქედის ჩრდილოეთ ფერდობებზე. მზის სხივების 

არათანაბარი განაწილების გამო, ტერიტორიის მცირე მონაკვეთზე მკვეთრად 

განსხვავებულია ყურძენში შაქრის შემცველობა და შესაბამისად ღვინის გემოც. 

კვლევები ადასტურებს, რომ მდ. რიონის მარცხენა სანაპიროზე მდებარე ვენახის 

ყურძენი მაღალ შაქრიანობას ვერ იძლევა, რადგან აქ მზის სხივები ნაკლებად ეცემა. 

ადგილობრივი მცხოვრებლები აქ დაწურულ ღვინოს „მჟავეს“ უწოდებენ შაქრის 

ნაკლები შემცველობის გამო და მართლაც, ეს განსხვავება საკმაოდ თვალშისაცემია. 

           როგორც უკვე ავღნიშნეთ, თემაში გაცოცხლებულია ის მივიწყებული 

ტრადიციები, რომლებიც დაკავშირებულია მევენახეობა-მეღვინეობასთან. 

მოძიებულია ტრადიციული ხელსაწყოები, რომელთა მეშვეობითაც ხდებოდა ვენახის 

გაშენება, ყურძნის გადაზიდვა, ღვინის დაწურვა და შენახვა. დღეისათვის ბევრი 

მათგანი სამუზეუმო ექსპონატებად არის ქცეული. მოძიებული და  უხუცესებისაგან 

ჩაწერილია მათი დამზადების წესი.  ნაშრომის ავტორს დათვალიერებული და 

აღწერილი აქვს ადგილობრივი უხუცესების საოჯახო  მარნები და თემაში 

წარმოდგენილია ტრადიციული ხელსაწყოების საკმაოდ ვრცელი ნუსხა 

ფოტომასალით. გამოცდილი მეღვინეები გვიამბობენ საოჯახო მარანში ღვინის 

დამზადების ტექნოლოგიაზე. 

      ნაშრომში მკითხველი გაეცნობა ვენახის გაშენების წესებს. ცნობილია, რომ ვენახს 

არ უყვარს ჭარბი ტენი. დამრეცი ფერდობები და წყლის სიჭარბე, რაც ასე 

დამახასიათებელია რაჭისთვის და რაც ხელს უწყობს მეწყრის წარმოშობას. ეს 

სერიოზული გეოეკოლოგიური პრობლემაა მთელ რაჭაში. ავტორი იკვლევს 

მეწყრების მომატების გეოლოგიურ და ანთროპოგენულ მიზეზებს და მოსახლეობაში 

მოიძიებს ჭარბტენიანობის წინააღმდეგ ბრძოლის უძველესს ხალხურ წესებს. აი, 

როგორ ებრძოდნენ ისინი ჭარბტენიანობას: პირველ რიგში ისინი მიმართავდნენ 

სავენახე ფერდობების „ხელამოდ“, ანუ  ხელით დამუშავებას. ბარით რაც შეიძლება 

პატარა ბელტებს აბრუნებდნენ და „თავისივე ნადგომში აწვენდნენ“, ხოლო თოხით 

ისე შემოუთოხნიდნენ, რომ ვაზის ქვედა მხარეს მეტი მიწა დარჩენილიყო. 

ყოველთვის ერიდებოდნენ „ნადის“, ანუ დამხმარე ძალის მოწვევას, რადგან მიწის 

დამუშავება დიდ გულისხმევას მოითხოვდა და რაჭველ გლეხს ერჩია ეს საქმე 

საკუთარი ხელით შეესრულებინა. მნიშვნელოვანი იყო „საღვარიო კვალების“, 



არხების გაჭრა და ხშირად გაწმენდა. ასეთ არხებს ავლებდნენ ვენახის ახლოს, 

საჭიროების შესაბამისად, და მათი მეშვეობით ზედმეტი წყალი აღარ აწუხებდა 

ვენახს. წინაპრები ასევე დიდ ყურადღებას აქცევდნენ ფერდობების დახვნის წესების 

დაცვას. კერძოდ, ხნავდნენ ღრმად და ხნულებს ავლებდნენ ჰორიზონტალურად. 

დაფერდებულ ადგილზე ორი კვალის გავლების შემდეგ მესამე კვალს დაუხნავს 

ტოვებდნენ. თუ ფერდობი მეტად იყო დაქანებული, დაუხნავი ადგილის სიდიდე 

იზრდებოდა.  ნიადაგის დახვნის  ასეთი წესი ამცირებს მიწის დაცოცების საფრთხეს. 

      ამრიგად, ნაშრომი სრულად წარმოგვიდგენს რაჭის ბუნებრივ-გეოგრაფიულ 

პირობებს  და  ასახავს  მის  გავლენას  მეურნეობის ტრადიციულ დარგებზე, 

მევენახეობასა და მეღვინეობაზე.  თემას  თან ახლავს კვლევის მეთოდები,  

გამოყენებული ლიტერატურა  და რესპოდენტთა სია. 

 




